
የደቡብ ኢትዮጵያ ክልላዊ መንግስት  
ደቡብ ኢትዮጵያ ነጋሪት ጋዜጣ
DEBUB ETHIOPIA NEGARIT GAZETA

   OF THE SOUTH ETHIOPIA REGIONAL STATE 

                        
አዋጅ ቁጥር ………/፪ሺ፲፮ ዓ.ም

የደቡብ ኢትዮጵያ ክልላዊ መንግስት የፍትሕ ቢሮን ለማደራጀትና ስልጣንና ተግባሩን ለመወሰን የወጣ ረቂቅ አዋጅ
መግቢያ 
 ሕገ መንግስቱን እና ሕገ መንግስታዊ ሥርዓቱን እንዲሁም የሕግ የበላይነትን የሚያስከብር፤ ወጥነት ያለው ውጤታማና ቀልጣፋ አገልግሎት የሚሰጥ፤ የሕዝብንና የመንግስትን ጥቅም በተሟላ ሁኔታ የሚያስጠብቅ አንድ ጠንካራ ሕግ አስከባሪ የዓቃቤ ሕግ ተቋም ማደራጀት አስፈላጊ ሆኖ በመገኘቱ፣

የሕዝብ ተዓማኒነት ያለው፣ በተሟላ ተቋማዊና ሙያዊ ነፃነት የሚያገለግል እንዲሁም ለሙያዊ፣ ተቋማዊና ሕዝባዊ ተጠያቂነት የሚገዛ፣ በግልጽነትና በአሳታፊነት የሚሰራ የዓቃቤ ሕግ ተቋም በማስፈለጉ፣ 

የደቡብ ኢትዮጵያ ክልል ምክር ቤት በክልሉ ሕገ መንግስት አንቀጽ 54 ንዑስ አንቀጽ 3 በተሰጠው ስልጣን መሠረት ይህንን አዋጅ አውጥቷል፡፡
ክፍል አንድ
ጠቅላላ

አንቀጽ ፩ አጭር ርዕስ
ይህ አዋጅ “የደቡብ ኢትዮጵያ ክልላዊ መንግስት የፍትህ ቢሮን ለማደራጀትና ስልጣንና ተግባሩን ለመወሰን የወጣ አዋጅ ቁጥር ----/2016” ተብሎ ሊጠቀስ ይችላል፡፡

አንቀጽ ፪ ትርጓሜ
በዚህ አዋጅ ውስጥ የቃሉ አገባብ የተለየ ትርጉም የሚያሰጥ ካልሆነ በስተቀር፤

  ፩) “ክልል” ማለት “ የደቡብ ኢትዮጵያ ክልላዊ መንግስት ነው፤

፪) “ምክር ቤት” ማለት በደቡብ ኢትዮጵያ ክልላዊ መንግሥት በየእርከኑ የሚገኝ የህግ አውጭ አካል ነው፡፡

፫) “መስተዳድር ምክር ቤት” ማለት በደቡብ ኢትዮጵያ ክልላዊ ሕገ-መንግሥት አንቀጽ----- መሠረት የተገለጸው ሆኖ የክልሉ ከፍተኛ የአስፈፃሚ አካል ወይም ካቢኔ ነው፡፡

፬) “አስተዳደር ምክር ቤት” ማለት በደቡብ ኢትዮጵያ ክልል መንግሥት የዞን፣ ወረዳና ከተማ አስተዳደር  ኃላፊዎች በአባልነት የሚገኙበት  የሚገኙበት አስፈፃሚ አካል ነው፡፡ 

፭) “የክልል መንግስት መስሪያ ቤቶች” ማለት ሕጋዊ ሰውነት ያላቸው ሙሉ በሙሉ ወይም በከፊል በክልሉ መንግስት በጀት የሚተዳደሩ አካላት ሆነው የክልሉ መንግስት የልማት ድርጅቶችንም ይጨምራል፡፡

፮) “ሕግ” ማለት በፌደራል መንግስት ህግ አውጪ ወጥተው በክልሉ ውስጥ ተፈጻሚነት ያላቸው የሕግ ማዕቀፎችን፣ በክልሉ ሕግ አውጪ አካላት የወጡ አዋጆችን፣ ደንቦችን እና ስልጣን በተሰጣቸው የክልሉ መንግስት አካላት የወጡ መመሪያዎችን ያጠቃልላል፡፡
፯) “ሕገ-መንግስት” ማለት የኢትዮጵያ ፌዴራላዊ ዴሞክራሲያዊ ሪፑብሊክ እና የደቡብ ኢትዮጵያ ክልል ሕገ-መንግስትን ያጠቃልላል፡፡

፰) “የወንጀል ሕግ” ማለት በኢትዮጵያ ፌዴራላዊ ዴሞክራሲያዊ ሪፑብሊክ ህዝብ ተወካዮች ምክር ቤት  የተደነገገ የወንጀል ሕግ ነው፡፡

፱)  ቢሮ ” ማለት “የደቡብ ኢትዮጵያ ክልል መንግስት  ፍትህ ቢሮ  ነው፤

፲) “ ቢሮ ኃላፊ ” ማለት “በደቡብ ኢትዮጵያ ክልል መንግስት በርዕሰ መስተዳድር አቅራቢነት በክልል ምክር ቤት የተሾመ የፍትህ ቢሮ ኃላፊ ነው፤

፲፩) “ምክትል ቢሮ ኃላፊ ” ማለት “በደቡብ ኢትዮጵያ ክልል መንግስት ርዕሰ መስተዳድር የተሾመ የክልል ፍትሕ ቢሮ  ምክትል ኃላፊ ነው፤

፲፪) “ዐቃቤ ሕግ” ማለት በመስተዳድር ምክር ቤት በሚወጣ ደንብ መሰረት የሚቀጠር ወይም የሚመደብ  እና የሚተዳደር የሕግ ባለሙያ ሲሆን በዚህ አዋጅ አንቀጽ 7 መሠረት የተሾሙ የፍትሕ ቢሮ ኃላፊን፣ ምክትል ቢሮ ኃላፊንና እና በየእርከኑ ያሉት የፍትህ መምሪያ ወይም ጽህፈት ቤት ኃላፊዎችንም ይጨምራል፤

፲፫) “ፖሊስ” ማለት ስልጣን ያለው የክልል ወይም የፌደራል ፖሊስ ነው፡፡

፲፬) “ሰው” ማለት የተፈጥሮ ሰው ወይም በሕግ የሰውነት መብት የተሰጠው አካል ነው፤

  ፲፭) በዚህ አዋጅ ውስጥ በወንድ ፆታ የተገለፀው ሴትንም ይጨምራል፡፡
ክፍል ሁለት
መደራጀት፣ ተጠሪነት፣ ሥልጣን እና ተግባር
አንቀጽ ፫ መደራጀት
 “የደቡብ ኢትዮጵያ ክልላዊ መንግስት ፍትህ ቢሮ ከዚህ በኋላ “ ፍትህ ቢሮ” እየተባለ የሚጠራ ራሱን የቻለ የሕግ ሰውነት ያለው የመንግስት መስሪያ ቤት ሆኖ በዚህ አዋጅ ተደራጅቷል፡፡

አንቀጽ ፬ ዋና መስሪያ ቤት
የፍትህ ቢሮ ዋና መስሪያ ቤት ሳውላ ከተማ ሆኖ እንደአስፈላጊነቱ በክልሉ የምድብ ጽህፈት ቤቶች ሊኖሩት ይችላል፡፡

አንቀጽ ፭ ተጠሪነት

፩) ቢሮው  ተጠሪነቱ ለርዕሰ መስተዳድሩ እና ለመስተዳድር ምክር ቤት ይሆናል፡፡ 

፪) የዞን የፍትህ መምሪያ ተጠሪነቱ ለፍትህ ቢሮ ፣ ለዞኑ አስተዳዳር እና አስተዳደር ምክር ቤት ይሆናል፡፡
፫)  በወረዳ እና በከተማ አስተዳደር ያሉ የፍትህ ጽ/ቤቶች ተጠሪነታቸው ለዞን ፍትህ መምሪያ   እና በየአስተዳደር እርከን ለሚገኝ  አስተዳደር እና አስተዳደር ምክር ቤት ይሆናል፡፡
፬) የክልሉ ፍትህ ቢሮ  ኃላፊ በክልሉ በየትኛውም ደረጃ ለሚገኝ ዐቃቤ ህግ የበላይ ኃላፊ ነው፡፡

፭) በዚሁ አንቀፅ ንዑስ አንቀፅ ፬ የተጠቀሰው እንደተጠበቀ ሆኖ በየትኛውም ደረጃ ያሉ ዐቃቤያነ ህግ ለበላይ ኃላፊያቸውና ለተመደቡበት የስራ ዘርፍ ኃላፊዎቻቸው ተጠሪ ይሆናሉ፡፡
አንቀጽ ፮ ሥልጣንና ተግባራት
የፍትህ ቢሮ የሚከተሉት ሥልጣንና  ተግባራት ይኖሩታል፡-
፩) በሕግ ጉዳዮች የክልል መንግስት ዋና አማካሪ  እና ተወካይ ሆኖ ይሰራል፤
፪) በፌደራል መንግስት ተዘጋጅቶ የጸደቀውን የወንጀል ፍትህ ፖሊሲ በክልሉ ውስጥ ተግባራዊ እንዲሆን ያስተባብራል፤ይከታተላል፤ ያረጋግጣል፤

፫) የወንጀል ፍትሕ መረጃዎችን መሰብሰብ፣ ማደራጀት፣ መተንተንና ማሰራጨት የሚያስችል ሥርዓት ይዘረጋል፤ ያስፈፅማል፤
፬) በፌዴራልና በክልሉ ሕገ-መንግስታት እና በሌሎች ሕጎች የተደነገጉ የግልና የቡድን መሰረታዊ መብቶች እና ነፃነቶች መከበራቸውን ያረጋግጣል፤

  ፭) የወንጀል ጉዳይን በተመለከተ፤
ሀ/ በክልሉ  ፍርድ ቤት ስልጣን ስር በሚወድቁ በማናቸውም የፀረ-ሙስና እና የታክስ ህጎችን በመጣስ በሚፈፀሙ የወንጀል ጉዳዮች እንዲሁም ከባድና ውስብስብ በሆኑ ሌሎች በክልሉ ፖሊስ ምርመራ ዘርፍ የሚከናወኑ የወንጀል ምርመራዎችን ከፖሊስ ጋር አብሮ ያጣራል፤ ምርመራውን በበላይነት  ይመራል፤ ይከታተላል፤ ያስተባብራል፤ ሪፖርት እንዲቀርብለት ያደርጋል፤
ለ/ በሕዝብ ጥቅም መነሻ ወይም በወንጀል የማያስጠይቅ ሁኔታ መኖሩ በግልፅ ሲታወቅ የወንጀል ምርመራ እንዲቋረጥ ወይም የተቋረጠው የወንጀል ምርመራ እንዲቀጥል ያደርጋል፤ ማናቸውም የወንጀል ምርመራዎች በሕግ መሰረት መከናወናቸውን ያረጋግጣል፤ አስፈላጊውን ህጋዊ ትዕዛዝ ለሚመለከተው አካል ይሰጣል፤ 

ሐ/ ምርመራቸው በፖሊስ በተጀመረባቸው መካከለኛ፣ ቀላል እና በግል አቤቱታ በሚቀርቡ የወንጀል ጉዳዮች ምርመራ በአግባቡ ስለመከናወኑ በቅርበት ክትትል ያደርጋል፤ በተጀመረ የወንጀል ምርመራ አስመልክቶ ፖሊስ ለዓቃቤ ህግ ማሳወቁን ያረጋግጣል፤
መ/ በወንጀል  መዝገብ ላይ የተሰጠ የዓቃቤ ሕግና የፍርድ ቤት ውሳኔዎችን ለሚመለከተው ፖሊስ ያሳውቃል፤ የወንጀል ምርመራ መዝገቦችን አስመልክቶ በየደረጃው ባሉ ዓቃቤያነ ሕግ በተሰጡ ውሳኔዎች ላይ በፖሊስ የሚቀርቡ አቤቱታ ተቀብሎ ውሳኔ ይሰጣል፤ 

ሠ/ የተጠናቀቁ የምርመራ መዝገቦችን ከሕግና ከማስረጃ አንፃር መርምሮ በሥነ-ሥርዓት ሕግ መሰረት የተቀመጡ መመዘኛዎች ሲሟሉ የ’አያስከስስም’ ወይም የ’ተዘግቷል’ ውሳኔ ይሰጣል፤ 

ረ/
የጥፋተኝነት ድርድር ይወስናል፤ ድርድር ያደርጋል፤ አማራጭ የመፍትሄ እርምጃ እንዲወሰድ ይወስናል፤ ተግባራዊነቱን ይከታተላል፤ 

ሰ/
መንግስትን በመወከል የወንጀል ጉዳዩች ክስ ይመሰረታል፤ ይከራከራል፤ ለህዝብ ጥቅም አስፈላጊ ሆኖ ሲያገኘው  ክስ ያነሳል፤ የተነሳ ክስ እንዲቀጥል ያደርጋል፤
ሸ/ የእጅ ተፍንጅ ወንጀሎች ተፈፅመው ሲገኙ በተፋጠነ ሥነ-ሥርዓት ውሣኔ የሚያገኙበትን ሁኔታ ያመቻቻል፤ ለዚህም ከፖሊስና ጉዳዩ ከሚመለከታቸው ሌሎች አካላት ጋር ተባብሮ ይሠራል፤

ረ/ ለወንጀል ጉዳይ ምስክሮች በወቅቱ መጥሪያ እንዲያደርስና ምስክሮችንም ወደ ፍርድ ቤት እንዲያቀርብ ለፖሊስ ትእዛዝ ይሰጣል፤  
ቀ/ የወንጀል ድርጊት ጠቋሚዎችና ምስክሮች በህግ መሰረት ተገቢውን ጥበቃና ከለላ እንዲያገኙ  ያደርጋል፤
በ/ በማረፊያ ቤትና  በማረሚያ ቤት ቁጥጥር ሥር ያሉ ተጠሪጣሪዎችንና ታራሚዎችን ይጎበኛል፣ አያያዛቸው እና ቆይታቸው በሕግ መሰረት መፈጸሙን ያረጋግጣል፤ ሕገ ወጥ ተግባር ተፈፅሞ እንደሆነ እንዲታረም ያደርጋል፤ ሕግን ተላልፈዋል በተባሉ ሰዎች ላይ በሕግ መሰረት እርምጃ ይወስዳል ወይም እንዲወሰድ ያደርጋል፤
     ተ/ በዕርቅ ሊያልቁ የሚችሉ የወንጀል ድርጊቶች በእርቅ የሚጠናቀቁበትን ሁኔታ ያመቻቻል፤
ቸ/ ፍርድ ቤቶች በወንጀል ጉዳይ የሚሰጧቸው ውሳኔዎችና ትዕዛዞች መፈፀማቸውንና መከበራቸውን ይከታተላል፤ ሳይፈፀሙ ከቀሩ ወይም አፈፃፀማማቸው ሕግን ያልተከተለ ከሆነ በጉዳዩ ላይ ውሳኔ ለሰጠው ፍርድ ቤት በማመልከት የእርምት እርምጃ እንዲወሰድ ያደርጋል፤
ኀ/ በፍርድ ቤት የሚወሰኑ የወንጀል ቅጣቶች በአግባቡ እንዲፈፀሙ ለማድረግ የሚያስችሉ ሥርዓቶችን ያደራጃል ወይም መደራጀታቸውን ያረጋግጣል፤
ነ/ የሞት ቅጣት ውሳኔዎችን ለኢትዮጵያ ፌዴራላዊ ዴሞክራሲያዊ ሪፐብሊክ ፕሬዚዳንት በፌዴራል ፍትህ ሚኒስቴር በኩል እንዲቀርብ ያደርጋል፤ አፈፃፀሙን ይከታተላል፡፡

ኘ/  ልዩ ትኩረት የሚያስፈልጋቸውን የህብረተሰብ ክፍሎች በተለይም ሴቶችን፣ ሕፃናትን፣ አካል ጉዳተኞችን እና አረጋውያን ላይ የሚፈፀሙ ወንጀል ድርጊቶችን በልዩ ሁኔታ የሚከታተል  ልዩ የስራ ክፍል በተቋሙ ያደራጃል፤
   ፮ የፍትሐ ብሔር ጉዳዮችን በተመለከተ፤
ሀ)
በክልል የመንግስት መሥሪያ ቤቶች የሕዝብ እና የክልል መንግስት መብትና ጥቅም ወኪል ሆኖ ይከራከራል፤ ያስከብራል፤ እንዲከበሩ ያደርጋል፤ የሚከበሩበትን ሂደት ይከታተላል፣ ይቆጣጠራል፤

ለ)
ትላልቅ የመንግስት ፕሮጀክቶችን የውል ዝግጅት እና ድርድር ከሚመለከታቸው አካላት ጋር በመሆን ያደርጋል፤ የሕዝብና የክልል መንግስት መስሪያ ቤቶች ጥቅም ይጎዳል ብሎ ሲያምን በሌሎች ጉዳዮች ውል እና የመግባቢያ ሰነዶች ዝግጅትና ድርድር ያደርጋል ወይም የሚመለከታቸውን አካላት ያማክራል፤ 

ሐ/ የክልል መንግስት መስሪያ ቤቶችን በመወከል የፍትሐብሔር ክስ ይመሰርታል፤ በከሰሱበት ወይም በተከሰሱበት የፍትሐብሔር ጉዳዮች ላይ ክርክር ያደርጋል፤ በተጀመረ ክርክር ተቋማትን ተክቶ በተናጠል ወይም በጋራ ይከራከራል፤ ወይም በክርክር አመራር ላይ ለመሥሪያ ቤቶች አቅጣጫ ይሰጣል፤ በሕግ መሠረት ለተሰጡ ውሳኔዎች ፍርድን ያስፈፅማል፤
መ/ በክልሉ መንግስት መስሪያ ቤቶች እና በግል ድርጅቶች ወይም ግለሰቦች መካከል የሚከሰቱ የፍትሐብሔር ክርክሮች በድርድር እንዲያልቁ ጥረት ያደርጋል፤ ድርድሩ ካልተሳካ ጉዳዩን ስልጣኑ ለሚፈቅድለት ፍርድ ቤት አቅርቦ ይከራከራል፤
ሠ/ የክልል መንግስት መስሪያ ቤቶች እርስ በርሳቸው ያልተግባቡባቸው የፍትሐብሔር ጉዳዩች ላይ ተቋማትን ያደራድራል፤ የህዝብና የመንግስት ጥቅም ሊያረጋግጥ የሚችል ውሳኔ ይሰጣል፡፡ በውሳኔው መሰረት መፈፀሙን ያረጋግጣል፤
ረ/ የተመዘበረ የመንግስት ገንዘብ ስልጣን ባለው ፍርድ ቤት ክስ በማቅረብ ያስመልሳል፤ የሙስና ወንጀል ውጤት የሆኑት እና በፍርድ ሂደት ላይ ያሉ ንብረቶችን ያስተዳድራል፤ እንዲወረስ ውሳኔ የተሰጠባቸውን ንብረቶች ለሚመለከተው የመንግስት አካል ያስተላልፋል፤
ሰ/ የፍትሐብሔር ክስ ለመመሥረት የገንዘብ አቅም የሌላቸውን ዜጎች በተለይም ሴቶችን፣ ሕፃናትን፣ አካል ጉዳተኞችን እና አረጋውያንን ወክሎ ይከራከራል፤
ሸ/ የገንዘብ አቅም የሌላቸው የወንጀል ተጎጂ የሆኑ ተበዳዩች እንዲካሱ መልሰው እንዲቋቋሙ እንዲሁም ከጉዳቱ የተያያዙ የፍትሐብሔር ጥቅማቸውን ለማስጠበቅ እነሱን በመወከል የፍትሐብሔር ክስ ያቀርባል ወይም ይደራደራል፡፡
    ፯ የሕግ ጥናት፣ ማርቀቅ እና ማስረፅ ሥራን በተመለከተ፤ 

ሀ/ ከክልሉ መንግሥት ተቋማት የሚመነጩ የሕግ ሀሳቦችን ተቀብሎ ረቂቅ አዋጆችን፣ ደንቦችንና መመሪያዎችን ያዘጋጃል፤ በሌሎች አካላት ተዘጋጅተው ሲቀርቡለት ጥራታቸውን ጠብቆ ያበለጽጋል፤ የተዘጋጁ መመሪያዎችን በተመለከተም ለአሠራር ያመች ዘንድ ተገቢውን ቁጥር ይሰጣል፤ ለህዝብ ይፋ መሆናቸውንም ይከታተላል፤
ለ/ በክልሉ ውስጥ የተለያዩ አካላት የሚያዘጋጇቸው የሕግ ረቂቆች ከሕገ-መንግሥቱም ሆነ ከክልሉና ከፌደራል መንግሥቱ ሕግጋት ጋር የተጣጣሙ ስለመሆናቸው ይከታተላል፤ ጉዳዩ በቀጥታ ለሚመለከታቸው ክፍሎች ሙያዊ አስተያየት ያቀርባል፤
ሐ/ የክልሉ መንግሥት ሕጎች ተግባራዊ መደረጋቸውንና አተገባበራቸውም ወጥነት ያለው መሆኑን ያረጋግጣል፤  የክልሉ መንግሥት አስፈጻሚ መሥሪያ ቤቶች ሥራቸውን በሕግ መሠረት ማከናወናቸውን በቅርብ ይከታተላል፤
መ/ በሥራ ላይ ያሉትን የክልሉ ሕጎች በየጊዜው እያጠና ወይም በሌሎች እያስጠና የሚሻሻሉበትን የውሳኔ ሃሳብ በማዘጋጀት ለክልሉ መንግሥት ያቀርባል፤ ሲፈቀድም ለማሻሻያዎቹ የሚያስፈልጉትን ረቂቆችን በማዘጋጀት ጉዳዩ ለሚመለከታቸው የሥልጣን አካላት አቅርቦ ያስጸድቃል፤
ሠ/ የሕግ ጉዳዮችን በተመለከተ የክልሉን መንግሥት ተቋማት ያማክራል፤
ረ/ ዓቃብያነ-ሕግ ስለሥራቸው ያላቸውን አመለካከት፣ እውቀትና ክህሎት በተከታታይና በየደረጃው ለማሳደግ ይቻላቸው ዘንድ ተገቢውን የአቅም ግንባታ እንዲያገኙ ያደርጋል፤
ሰ/ የሕግ የበላይነትን ለማረጋገጥ ይቻል ዘንድ ለክልሉ መንግሥት ባለሥልጣናት፣ ሌሎች ተሿሚዎች፣ የህዝብ ተመራጮች፣ ሠራተኞች፣ እንዲሁም የግሉ ዘርፍ ተሳታፊዎች እንዳስፈላጊነቱ የንቃተ-ሕግ መርሀ-ግብሮችን ያዘጋጃል፤ ይሰጣል ወይም እንዲሰጥ ያደርጋል፤
ሸ/ የክልሉንና በክልሉ ውስጥ ተፈጻሚነት ያላቸውን የፌደራል መንግሥት ሕጐችን የማሰባሰብ፣ የማጠቃለልና የኮዲፊኬሽን ሥራ ይሰራል፤ የክልሉን ህጎች በባለአደራነት ይይዛል፣ ያሰራጫል፤
ሠ/ የህብረተሰቡን ንቃተ ሕግ ለማዳበር  ለክልሉ ህብረተሰብ በተለያዩ ዘዴዎች የንቃተ ህግ ትምህርት ይሰጣል፤ 

    ፰ የጠበቆች፣ የሲቪል ማህበረሰብ ድርጅቶች እና የሰነድ ምዝገባን በተመለከተ፤ 
ሀ/ በክልሉ ፍርድ ቤቶች ለሚከራከሩ ጠበቆችና የጥብቅና ድርጅቶች  ፈቃድ ይሰጣል፤ ያድሳል፤  ስራቸውን ይቆጣጠራል፤ የጠበቆችን ዲሲፕሊን ጉዳዮች አይቶ  ይወስናል፤ በህግ መሰረት ይሰርዛል፤
ለ/ ለጠበቃ የመክፈል አቅም ለሌላቸው የህብረተሰብ ክፍሎች ነጻ የጥብቅና አገልግሎት የሚያገኙበትን መንገድ ያመቻቻል፤ 

ሐ/ በክልሉ ለሚንቀሳቀሱ የሲቪል ማህበረሰብ ድርጅቶች ሕጋዊነት በማረጋገጥ ይመዘግባል፤     ይደግፋል፤ ያስተባብራል፤ ሥራቸውን በሕግ አግባብ እና በተመዘገቡበት ዓላማ መሰረት ማከናወናቸውን ለማረጋገጥ አስፈላጊውን ክትትልና ቁጥጥር ያደርጋል፤ በሕግ  መሰረት ይሰርዛል፤
መ/ የሲቪል ማህበረሰብ ድርጅቶችን ዓመታዊ የሥራና የገንዘብ እንቅስቃሴ ሪፖርት በዚህ ሕግ በተወሰነው መሠረት ይመረምራል፤

ሰ/ የሲቪል ማህበረሰብ ድርጅት  ግልጽነትና ተጠያቂነትን የሚያረጋግጥ የውስጥ አስተዳደር እና የራስ አስተዳደር ሥርዓት እንዲኖራቸው አስፈላጊውን ድጋፍ ይሰጣል፤ ተፈፃሚነቱን ይከታተላል፤ 
ረ/ የሲቪል ማህበረሰብ ድርጅት  በሀገሪቱና በክልሉ ዲሞክራሲያዊ ስርዓት ግንባታ፣ ሰብዓዊ መብቶች ጥበቃ እና የልማት እንቅስቃሴ ያላቸውን ሚና አስመልክቶ ተገቢውን ጥናት ያካሂዳል፤ የክልሉን መንግሥት ያማክራል፤

ሰ/ በክልሉ ብቻ ተመዝግበው  የሚንቀሳቀሱ ድርጅቶችን ቁጥር፣ የተሰማሩባቸውን ቦታዎች፣ የሥራ ዘርፎች፣ የተጠቃሚዎቻቸውን እና የአባሎቻቸውን ብዛት እና መሰል መረጃዎች የሚይዝ የመረጃ ማዕከል ያቋቁማል፣ እንዲሁም እነዚህን መረጃዎች ይተነትናል፤ በተለያዩ የመገናኛ ዘዴዎች ያሰራጫል፤  የመገናኛ ዘዴዎች ያሰራጫል፤

ሸ/ የሲቪል ማህበረሰብ ድርጅቶችን ንብረት ማስተላለፍና ማስወገድን በተመለከተ አስፈላጊውን ክትትልና ቁጥጥር ያደርጋል፤ እርምጃ ይወስዳል፤
ቀ/ የሲቪል ማህበረሰብ ድርጅቶች ሲፈርሱ በሒሳብ አጣሪነት የሚያገለግሉ ባለሙያዎችን ዝርዝር ከክልሉ ፋይናንስ ቢሮ ጋር በመተባበር ያዘጋጃል፤ ሥራቸውን በአግባቡ ማከናወናቸውን ይቆጣጠራል፤

በ/ አግባብ ባለው ሕግ መሠረት ሰነዶችን ያረጋግጣል፤ ይመዘግባል፤ ይሽራል፤ ይሰርዛል፤

  ፱ ሰብዓዊ መብቶችን በተመለከተ፡-

ሀ/ የሰብዓዊ መብት ጥሰትን በተመለከተ የሚቀርቡ አቤቱታዎችንና ቅሬታዎችን ይመረምራል፤ እንዲመረመሩ ያደርጋል፣
ለ/ የክልሉ መንግሥት መሥሪያ ቤቶች እቅድ የሰብዓዊ መብት ጉዳዮችን ያካተተ ስለመሆኑ በቅርብ ይከታተላል፤ ይደግፋል፤
ሐ/ ነፃ የሕግ ድጋፍ አሰጣጥ ስትራቴጂዎችን ይቀርፃል፤ አፈፃፀማቸውን ይከታተላል፤ በመስኩ የሚሰማሩ አካላትን ያስተባብራል፤
መ/ ጉዳዩ ከሚመለከታቸው አካላት ጋር በመተባበር በፌደራል ደረጃ የወጣው የብሔራዊ ሰብዓዊ መብት የድርጊት መርሀ-ግብር በክልሉ ውስጥ ያለውን ተፈፃሚነት ይከታተላል፤ በክልል-አቀፍ ደረጃ ተሳታፊ የሚሆኑትን አካለት እንቅስቃሴዎች ያስተባብራል፤ አግባብ ላላቸው አካላት ሪፖርት ያቀርባል፤
ሠ/ በፖሊስ ጣቢያና በማረሚያ ቤት ጥበቃና ቁጥጥር ሥር ያሉ ሰዎችን ይጎበኛል፤ አያያዛቸውና ቆይታቸው በሕግ መሠረት መከናወኑን ያረጋግጣል፤ ሕግን ተላልፈዋል በተባሉ ሰዎች ላይ በሕግ መሠረት እርምጃዎችን ይወስዳል ወይም እንዲወሰዱ ያደርጋል፤
ረ/ የክልሉ ሕብረተ-ሰብ ሰብአዊ መብቶቹንና ግዴታዎቹን በውል ተገንዝቦ ሕግ አክባሪና አስከባሪ እንዲሆን በተለያዩ ዘዴዎች የሰብአዊ መብትና የንቃተ-ሕግ ትምህርት ይሰጣል፤ በዘርፉ የተሰማሩ አካላትን እንቅስቃሴዎች ያስተባብራል፤
ሰ/ ሀገሪቱ ያፀደቀቻቸው ወይም የተቀበለቻቸው ዓለም አቀፍና አህጉራዊ የሰብዓዊ መብት ስምምነቶች በክልሉ ውስጥ ያላቸውን ተፈጻሚነት ይከታተላል፤
ሸ/ እንደ ሥርዓተ-ጾታና ኤድስ ያሉ ዘርፈ-ብዙና ለአደጋ ተጋላጭ የሆኑ የሕብረተ-ሰብ ክፍሎችን ያካተቱ የሰብዓዊ መብት ተግባራትን ያከናውናል፤
ቀ/ ሰብዓዊ መብትን የሚመለከቱ ፕሮጀክቶችን ያስተባብራል፤ ይደግፋል፤ ይከታተላል፤
በ/ ጉዳዩ ከሚመለከታቸው አካላት በኩል ጥያቄ ሲቀርብለት ሀገሪቱ የተቀበለቻቸውን የሰብዓዊ መብት ስምምነቶች ብሔራዊ የአፈፃፀም ሪፖርት በማዘጋጀት ረገድ ይተባበራል፤ ያግዛል፡፡

፲) የዓቃቤ ሕግ የውሳኔ አሰጣጥ እና የፍቅደ ሥልጣን አጠቃቀም ወጥነትን ለማረጋገጥ በፍትህ ሚኒስቴር የፀደቀ መመሪያ ተግባራዊ መደረጉን ያረጋግጣል፤
 

፲፩)  በዓቃቤያን ሕግ የሚሰጡ ውሳኔዎች በሕግ መሰረት መከናወናቸውን የሚያረጋግጥ የህግ ኦዲትና የኢንስፔክሽን ክፍል ያደራጃል፤ ጉድለቶችን በጥናት አስደግፎ ይለያል፤ በግኝቱ መሠረትም እንዲታረሙ ያደርጋል፤ አስፈላጊ ሲሆን እርምጃ ይወስዳል ወይም እንዲወሰድ ያደርጋል፤ መልካም ተሞክሮዎችን ይቀምራል፤ ያስፋፋል፤
፲፪) ከግብር ጋር የተያያዙ የይግባኝ ሥራዎቸን ያስተባብራል፤

፲፫) በክልሉ የሚከናወኑ የወሳኝ ኩነቶች እና የፍትህ አካላት ሥልጠናና ምርምር ተግባራትን በበላይነት ይመራል፣ ይቆጣጠራል፣ ይከታተላል አፈጻጸሙንም ይገመግማል፤
፲፬) የዐቃቢያነ ህግ ደመወዝና ጥቅማጥቅም የየወቅቱን ኢኮኖሚና የገበያ ሁኔታ እያጠና በየአምስት ዓመቱ ማሳተካከያ እያደረገ በዋና ጉባኤ ያጸድቃል፤ ሲፈቀድም ተግባራዊ ያደርጋል፡፡ ዝርዝሩ በመስተዳድር ምክር ቤት በሚወጣው በዐቃቢያነ ህግ መተዳደሪያ ደንብ ይወሰናል፤
፲፭) የክልሉን ማረሚያ ቤቶች አስተዳደር ኮሚሽን ሥራዎች በበላይነት ይመራል፤ ይከታተላል፤ ያስተባብራል፤ የህግ ታራሚዎች ይቅርታ የሚያገኙበትን ስርዓት ይዘረጋል፤ ታረሚዎችን የማረምና ማነፅ ሥራዎችን፣ በዘርፉ የሚደረጉ ጥናቶችንና የሚሰጡ ሥልጠናዎችን ያስተባብራል፤

፲፮)  የተቋሙን አገልግሎት አሰጣጥ  በኢንፎርሜሽን ኮሚኒኬሽን ቴክኖሎጂ በማስደገፍ ብዘሀ-ማዕከላትን ያማከለ የተቀላጠፈ ወረቀት አልባ የአገልግሎት አሰጣጥ  እንዲተገበርና እንዲስፋፋ ይሰራል፤

፲፯) ሌሎች ሕግ የተሰጡትን ሥልጣንና ተግባራት ወይም ዓላማውን ለማስፈፀም የሚረዱ ሌሎች ተግባራትን ያከናውናል፤
አንቀጽ ፯. ሹመት

    ፩) የፍትህ ቢሮ ኃላፊ በርዕሰ መስተዳድሩ አቅራቢነት በክልል ምክር ቤት ይሾማል፤
    ፪) ምክትል ቢሮ  ኃላፊው በክልሉ ርዕሰ መስተዳድር ይሾማል፤

     ፫) በዞን ደረጃ ያሉ የፍትህ መምሪያ መምሪያ ኃላፊዎች በየአስተደደር እርከኑ ዋና አስተዳዳሪ  አቅራቢነት በየእርከኑ  ባሉ ምክር ቤቶች ይሾማሉ፤ 
    ፬) በወረዳ እና በከተማ አስተዳደር  ያሉ የፍትህ ጽ/ቤት ኃላፊዎች በየአስተደደር እርከኑ ዋና አስተዳዳሪ  ወይም ከንቲባ ወይም ስራ አስፈፃሚ አቅራቢነት በየእርከኑ   ባሉ ምክር ቤቶች ይሾማሉ፤ 

    ፭) በየትኛውም ደረጃ የሚሾም   ኃላፊ በህግ ትምህርት እውቅና ካለው ተቋም የተመረቀ መሆን አለበት፡፡

አንቀጽ ፰. የፍትህ ቢሮ አቋም
ፍትህ ቢሮ:-
   ፩) አንድ የፍትህ ቢሮ  ኃላፊና  እና ምክትል  የፍትህ ቢሮ  ኃላፊዎች፤
     ፪) የሥራ ዘርፎች፤
     ፫) የማኔጅመንት ኮሚቴ፤ 

     ፬) የክልል ዓቃቤያነ ሕግ አስተዳደር ዋና ጉባኤ፤
   ፭) በዓቃቤ ሕግ መተዳደሪያ ደንብ መሰረት የተቀጠሩ/የተመደቡ ዓቃቢያነ ሕግ፤ እና አስፈላጊ ሰራተኞች ይኖሩታል፡፡

አንጽ ፱.  የፍትህ ቢሮ  ኃላፊ ሥልጣንና ተግባር
     ፩) የቢሮው  ኃላፊ የፍትህ ቢሮ የበላይ ኃላፊና የካቢኔ አባል በመሆን  በሙያውና በሕግ መሠረት ቢሮውን ይመራል፤ ያስተዳድራል፤
     ፪) በዚህ አንቀጽ ንዑስ አንቀጽ ( ፩) የተመለከተው እንደተጠበቀ ሆኖ የቢሮው  ኃላፊ የሚከተሉት ሥልጣንና ተግባራት ይኖሩታል፤
 ሀ) በዚህ አዋጅ አንቀጽ ፮ የተመለከቱትን ሥልጣንና ተግባራት በሥራ ላይ ያውላል፤ 
 ለ) በምክትል ቢሮ  ኃላፊ  እንዲሁም በየእርከኑ ባሉ የፍትህ መምሪያ ወይም ጽህፈት ቤት ኃላፊዎች የዓቃቤ ህግ ስራ አስመልክቶ የተሰጡ ውሳኔዎችን ያፀድቃል፤ ያሻሽላል፤ ይለውጣል፤ ይሽራል፤ ወይም ጉዳዩ እንዲጣራ ወይም  እንደገና እንዲታይ ያደርጋል፤

ሐ) ዓቃቢያነ ህግን በዓቃቢያነ ህግ መተዳደሪያ ደንብ መሰረት እንዲሁም ድጋፍ ሰጪ ሠራተኞችን  በክልሉ ሲቪል ሰርቪስ ህጎች መሰረት ይቀጥራል፤ ያስተዳድራል፤ በህግ መሰረት ያሰናብታል፤

      መ) የፍትህ ቢሮን  ስትራቴጂክ ዕቅድና በጀት ያዘጋጃል፤ ሲፈቀድም በስራ ላይ ያውላል፤

      ሠ) ለፍትህ ቢሮ በተፈቀደለት በጀት እና የሥራ ፕሮግራም መሰረት ገንዘብ ወጪ ያደርጋል፤
ረ)
 ከሶስተኛ ወገኖች ጋር በሚደርጉት ግንኙነቶች ቢሮውን ይወክላል፤
ሰ)
 የቢሮውን የሥራ አፈጻጸም እና የሂሳብ  ሪፖርት አዘጋጅቶ ለመንግስት ያቀርባል፤
ሸ) ለሥራ ቅልጥፍናና ውጤታማነት በሚያስፈልግ መጠን ከሥልጣንና ተግባሩ በከፊል ለምክትል ቢሮ  ኃላፊ፣ ዓቃቤያነ ሕግና ሠራተኞች በውክልና ሊያስተላልፍ ይችላል፤
ቀ) በሕግ የሚሰጡትን ሌሎች ተግባራት ያከናውናል፡፡
አንቀጽ ፲. የምክትል ቢሮ  ኃላፊ ሥልጣንና ተግባር
ምክትል ቢሮ  ኃላፊዎች ተጠሪነታቸው ለቢሮው  ኃላፊ ሆኖ፣
     ፩) ለቢሮ  ኃላፊ የተሰጡትን ሥልጣንና ተግባራት በማቀድ፣ በማደራጀት፣ በመምራትና በማስተባበር የቢሮ  ኃላፊውን ያግዛሉ፤
     ፪) የሚመደብባቸውን ዘርፎች ይመራሉ፣ ያስተዳድራሉ፤ 

     ፫) በቢሮው  ኃላፊ ተለይተው የሚሰጡትን ተግባራት ያከናውናሉ፤

     ፬) የቢሮው  ኃላፊ በማይኖርበት ጊዜ ውክልና ያልተሰጠ እንደሆነ በሹመት ቅድሚያ ያለው ምክትል ቢሮ  ኃላፊ የቢሮ  ኃላፊ ሥራን ተክቶ ይሰራል፡፡

አንቀጽ ፲፩. ከሹመት ስለመነሳት 

የቢሮው  ኃላፊ እና ምክትል ቢሮ  ኃላፊዎች  እንዲሁም በየእርከኑ የሚገኙ የፍትህ መምሪያ ወይም ጽህፈት ቤት  ኃላፊዎች  በሾሟቸው አካል ውሳኔ በሹመት ከያዙት ኃላፊነት ሊነሱ ይችላሉ፡፡ 
አንቀጽ ፲፪. የዓቃቤያነ ሕግ አስተዳደር
የዓቃቤያነ ሕግ አስተደደር በመስተዳድር ምክር ቤት በሚወጣ የዓቃቢያነ ህግ መተዳደሪያ ደንብ ይወሰናል፡፡

አንቀጽ ፲፫. የዓቃቤያነ ሕግ አስተዳደር ዋና ጉባኤ እና ንዑስ ጉባኤዎች
   ፩) በቢሮው የዓቃቤያነ ሕግ አስተዳደር ዋና ጉባኤ፣ በቢሮውና በዞን ፍትህ መምሪያ የዐቃቢያነ ህግ አስተዳደር ንዑስ ጉባኤ  በዚህ አዋጅ ተቋቁሟል፤ 
   ፪) የዋና ጉባኤው ሰብሳቢ የቢሮው  ኃላፊ ይሆናል፤ የጉባኤውን አባላት፣ የአሠራር ሥነ-ሥርዓትና ሌሎች ዝርዝር ጉዳዮች የመስተዳድር ምክር ቤት በሚያወጣው የዓቃቢያነ ህግ መተዳደሪያ ደንብ ይወሰናል፤
   ፫) ዋና ጉባኤው የራሱ ጽህፈት ቤት፣ ለስራው የሚያስፈልጉ ዓቃቢያነ ህግ እና በቢሮው  ኃላፊ የሚሰየም የጽህፈት ቤት ኃላፊ ይኖረዋል፡፡
ክፍል ሶስት
ሙያዊ ነፃነትና ተጠያቂነት

አንቀጽ ፲፬. የዓቃቤያነ ሕግ የሙያ ነፃነት
   ዓቃቤ ሕግ ሥልጣኑንና ተግባሩን ሲያከናውን ከማንኛውም ሰው ወይም አካል ጣልቃ ገብነት ነፃ ሆኖ በሕግ መሠረት ብቻ ይፈፅማል፡፡

አንቀጽ ፲፭. ተጠያቂነት
  በየትኛውም ደረጃ ያለ ዓቃቤ ሕግ በሥራ አፈፃፀማቸውና በሥነ-ምግባራቸው ለሚታየው ጉድለት የዲስፕሊን ተጠያቂነቱ በመስተዳድር ምክር ቤት በሚወጣው የዓቃቢያነ ህግ መተዳደሪያ ደንብ መሰረት ይሆናል፡፡

አንቀጽ ፲፮. አቤቱታ የማቅረብ መብት
 ፩) ዓቃቤ ሕግ በሚሰጠው ውሳኔ ላይ ቅሬታ ያለው ማንኛውም ሰው በየደረጃው ለሚገኙ ኃላፊዎች አቤቱታ የማቅረብ መብት ይኖረዋል፤ አቤቱታ የቀረበለት ኃላፊ ጉዳዩን በአፋጣኝ አጣርቶ ውሳኔ መስጠት አለበት፤
 ፪) አቤቱታ የቀረበለት ኃላፊ ጉዳዩን ለማጣራት አግባብ ያላቸውን ባለሙያዎች የሚያካትት ኮሚቴ ሊያቋቁም ይችላል፤

 ፫) አቤቱታውን የመረመረው ኃላፊ የሕግና የማስረጃ ምክንያቱን በመጥቀስ በበታች ዓቃቤ ሕግ የተሰጠውን ውሳኔ ለማጽደቅ፣ ለማሻሻል፣ ለመለወጥ፣ ለመሻር፣ ለማገድ ወይም ጉዳዩን አስቀድሞ አይቶ ወደ ወሰነው ክፍል ለመመለስ ይችላል፤
 ፬) በዚህ አንቀጽ ንዑስ አንቀፅ  ፫ መሰረት በተሰጠው ዉሳኔ ቅሬታ ያለዉ አካል ቅሬታውን ደረጃውን ጠብቆ እስከ ክልል ፍትህ ቢሮ ድረስ በየእርከኑ ላሉት የበላይ  ኃላፊዎች ማቅረብ ይችላል፤ ሆኖም የፍትህ ቢሮ  ኃላፊ ውሳኔ የመጨረሻ ይሆናል፡፡ 
አንቀጽ ፲፯. ጥቆማ ወይም አስተያየት የማቅረብ መብት
፩) ማንኛውም ሰው በፍትህ ቢሮ ሥልጣንና ተግባር ውስጥ የሚወድቅ ማንኛውም መታረምና መስተካከል አለበት የሚለውን ጉዳይ ወይም ተፈጽሟል የሚለውን የሥነ-ምግባርና የሕግ ጥሰት በማናቸውም መንገድ ለፍትህ ቢሮ እንዲሁም በየአስተዳደር እርከኑ ላሉት  ኃላፊዎች ጥቆማ ወይም አስተያየት ለማቅረብ ይችላል፡፡
፪) በዚህ አንቀፅ በንዑስ ቁጥር አንድ መሰረት ጥቆማ ወይም አስተያየት የሚቀበሉ አካላት ጥቆማ፣ አስተያየትና ቅሬታዎችን የሚቀበሉበትን፣ የሚያጣራበትና የመፍትሄ እርምጃ የሚወሰድበት እና ለሕብረተሰቡ የሚገለጽበትን የአሠራር ሥርዓቶች ይዘረጋል፡፡ 
ክፍል አራት
ልዩ ልዩ ድንጋጌዎች
አንቀጽ ፲፰. የመተባበር እና የመፈጸም ግዴታ 

 ፩ በክልል ፍትህ ቢሮና በየደረጃው ባለ የፍትህ መምሪያ ወይም ጽህፈት ቤት ለሚሰሩ ዓቃቤያነ ሕግ በሕግ የተሰጣቸውን ሥልጣንና ተግባር ለመወጣት ትብብር የተጠየቀ ማንኛውም ሰው ከአቅም በላይ ያልሆነ እና ጉዳት የማያስከትልበት ከሆነ የመተባበር ግዴታ አለበት፤
፪) ማንኛውም የፖሊስ አባል የዓቃቤ ሕግን የመጨረሻ እና ሕጋዊ ውሳኔ የማክበር እና የመፈጸም ግዴታ አለበት፡፡ 

አንቀጽ ፲፱. የወንጀል ተጠያቂነት
፩) ፍትህ ቢሮ እና ዓቃቤያነ ሕግ ሥራቸውን በነፃነት እንዳያከናውኑ ጣልቃ የሚገባ  ወይም የሚሰጡትን ህጋዊ ውሳኔ የማያከብርና የማያስፈጽም እንዲሁም የመተባበር ግዴታውን የማይወጣ ማንኛውም ሰው አግባብ ባለው የወንጀል ህግ ይጠየቃል፤
፪) ማንኛውም የፖሊስ አባል የዓቃቤ ሕግን የመጨረሻ እና ሕጋዊ ውሳኔ በመቃወም ያልታዘዘ እንደሆነ አግባብ ባለው ሕግ በወንጀል ይጠየቃል፡፡ 

አንቀጽ ፳  በጀት
የክልል ፍትህ ቢሮ ከመንግስት በሚመደብለት በጀት ይተዳደራል፡፡
አንቀጽ ፳፩  የሂሳብ መዛግብት

   ፩) በሮው የተሟላና ትክክለኛ የሂሳብ መዛግብት ይይዛል፤
   ፪) የቢሮው የሂሳብ መዛግብትና ገንዘብ ነክ ሰነዶች በክልል ዋና ኦዲተር ወይም በዋና ኦዲተር በሚሰየም ኦዲተር በየዓመቱ ይመረመራሉ፡፡
አንቀጽ ፳፪. ደንብና መመሪያ የማውጣት ስልጣን

  ፩) የክልሉ መስተዳድር ምክር ቤት ይህን አዋጅ ለማስፈጸም የሚያስፈልጉ ደንቦችን ሊያወጣ ይችላል፡፡

  ፪) ፍትህ ቢሮ ይህን አዋጅ እና በዚህ አንቀጽ ንዑስ አንቀጽ (፩) መሠረት የወጡ ደንቦችን ለማስፈፀም የሚያስፈልጉ መመሪያዎችን ሊያወጣ ይችላል፡፡ 

  ፫) በህግ መሰረት ለህዝብ ይፋ እንዳይደረጉ ከተከለከሉ ሚስጥራዊ ሰነዶች በስተቀር የሚያወጣቸውን መመሪያዎች በማናቸውም መንገድ እንዲታተሙ እና እንዲሰራጩ ይደረጋል፡፡

አንቀጽ ፳፫.  ተፈፃሚነት የማይኖራቸው ሕጎች
ከዚህ አዋጅ ጋር የሚቃረኑ ማናቸውም ሕጎች በዚህ አዋጅ ውስጥ በተሸፈኑ ጉዳዩች ላይ ተፈፃሚነት አይኖራቸውም፡፡ 

አንቀጽ ፳፭. አዋጁ የሚፀናበት ጊዜ

ይህ አዋጅ በክልሉ ምከር ቤት ከፀደቀበት ታህሳስ --- ቀን 2016ዓ.ም ጀምሮ የጸና ይሆናል፡፡
አርባ ምንጭ



ታህሳስ - ቀን 2016 ዓ.ም


ጥላሁን ከበደ


የደቡብ ኢትዮጵያ ክልላዊ መንግስት ርዕሰ መስተዳድር
በደቡብ ኢትዮጵያ ክልላዊ መንግስት ምክር ቤት ጠባቂነት የወጣ 





    2nd Year No 


 Arbaminch December, 2023





  ፪ኛ ዓመት ቁጥር…


አርባምንጭ ታህሳስ…ቀን ፪ሺ፲፮ዓ.ም ዓ.ም

